
1. ԱՆՀՐԱԺԵՇՏՈՒԹՅՈՒՆԸ
Որոշման նախագծի ընդունումը պայմանավորված է  «Իմեջին Երևան» սահմանափակ պատասխանատվությամբ  ընկերության (այսուհետ՝ Ընկերություն) կողմից ներկայացված Հայաստանի Հանրապետության Արմավիրի մարզի Վաղարշապատ համայնքի Էջմիածին քաղաքի վարչական սահմաններում գտնվող 23.84051 հա ընդհանուր մակերես ունեցող համայնքային սեփականության հողամասի և Ընկերությանը սեփականության իրավունքով պատկանող 5.5601 հա մակերես ունեցող հողամասի տարածքում Վաղարշապատի մարզադաշտի և ֆուտբոլային ակադեմիայի ենթակառուցվածքների զարգացման նպատակով ներդրումային ծրագրի (այսուհետ՝ Ծրագիր) իրականացման անհրաժեշտությամբ։ 
2․ ԸՆԹԱՑԻԿ ԻՐԱՎԻՃԱԿԸ ԵՎ ԽՆԴԻՐՆԵՐԸ
«Իմեջին Երևան» սահմանափակ պատասխանատվությամբ ընկերությունը հիմնադրվել է 2023 թվականի հուլիսի 12-ին «Նոա» ֆուտբոլային ակումբի նախագահի կողմից՝ որպես ներդրումների իրականացման գործիք։ Ընկերության միջոցներով 2023 թվականին Հայաստանի ֆուտբոլի ֆեդերացիայից ձեռք է բերվել Մարգարա խճուղի 12 հասցեում Վաղարշապատի ֆուտբոլի ակադեմիան։ 
Ընկերության կողմից նախաձեռնվել է Վաղարշապատի մարզադաշտի և ֆուտբոլային ակադեմիայի ենթակառուցվածքների զարգացման ներդրումային ծրագիրը, որը նախատեսված է իրականացնել երկու փուլով` զուգահեռ։
Առաջին փուլով (2024-2030 թթ.) նախատեսված է վերակառուցել, արդիականացնել Վաղարշապատի ֆուտբոլի ակադեմիան և այն համապատասխանեցնել միջազգային լավագույն չափորոշիչներին։
Ծրագրով նախատեսված բոլոր ենթակառուցվածքների և հանգույցների բարեկարգման և նախագծման աշխատանքներում ներգրավված են միջազգային լավագույն փորձը կրող մասնագետներ և խորհրդատուներ, ինչպիսիք են՝ «Aspire Sports Turf (AST)»( Քաթար), «STRI Group» լաբորատոր-նախագծային ընկերություն (Մեծ Բրիտանիա) և այլն։
Երկրորդ փուլը նախատեսվում է իրականացնել 2025-2030թթ.։ Ծրագրի լիարժեք իրականացման համար պետք է օգտագործվեն ինչպես Վաղարշապատի ֆուտբոլի ակադեմիայի տարածքը, այնպես էլ՝ հարևանությամբ գտնվող 23.84051 հա ընդհանուր մակերեսով համայնքային սեփականություն հանդիսացող հողատարածքը, որն Ընկերությունը ցանկանում է ձեռքբերել ուղղակի վաճառքի ձևով։ Ծրագրի շրջանակներում նախատեսվող հողամասի ուղղակի վաճառքի արդյունքում համայնքային բյուջե կմուտքագրվի 688,394,726 (վեց հարյուր ութսունութ միլիոն երեք հարյուր իննսունչորս հազար յոթ հարյուր քսանվեց) դրամ։
Ձեռքբերվող 23.84051 հա ընդհանուր մակերեսով հողատարածքում նախատեսվում է կատարել հետևյալ աշխատանքները.
· Մանկապատանեկան ֆուտբոլային ակադեմիայի շենքի կառուցում,
· Վաղարշապատի ֆուտբոլի ակադեմիային կից սպորտային բազայի կառուցում՝ խաղադաշտերով և ողջ անհրաժեշտ ենթակառուցվածքով,
· Մարզադաշտի կառուցում,
· Մարզադաշտին օժանդակ և կից սննդի ու ժամանցի ապահովման հանգույցների, տարողունակ ավտոկայանատեղիի և այլ անհրաժեշտ ենթակառուցվածքների կառուցում։
Նախագծային թիմի ընտրության նպատակով դիտարկվել են բացառապես սպորտային և մասնավորապես ֆուտբոլային ենթակառուցվածքների նախագծման հարուստ փորձ ունեցող ճարտարապետական ընկերություններ, իսկ վերջնական ընտությունը կատարվել է Populous (Մեծ Բրիտանիա), GMP (Գերմանիա), Herzog & de Meuron (Շվեյցարիա)։
Ծրագրով նախատեսված է իրականացնել կառուցապատման մեծածավալ աշխատանքներ, կառուցել ժամանակակից միջազգային չափանիշներին համապատասխանող սպորտային համալիր։ Ծրագրի իրականացման համար Ընկերությունը նախատեսում է ուղղակի վաճառքի ձևով ձեռք բերել Հայաստանի Հանրապետության Արմավիրի մարզի, Վաղարշապատ համայնքի սեփականությունը հանդիսացող, 04-002-0306-0022 կադաստրային ծածկագրով 16.51441 հա, 04-002-0305-0043 կադաստրային ծածկագրով 7.0331 հա և 04-002-1407-0004 կադաստրային ծածկագրով 0.293 հա մակերեսներով հողամասերը։
3․ ԿԱՐԳԱՎՈՐՄԱՆ ՆՊԱՏԱԿԸ ԵՎ ԲՆՈՒՅԹԸ
Ծրագրի շրջանակներում նախատեսվում է Վաղարշապատի ֆուտբոլի ակադեմիայի հիմքի վրա ստեղծել ամբողջովին նոր ենթակառուցվածքներով և մարզական գույքով հագեցած, ժամանակակից միջազգային չափանիշներին համապատասխանող սպորտային համալիր, որն իր մեջ կներառի՝ ժամանակակից ֆուտբոլային մարզադաշտ, սպորտային բազա և ֆուտբոլային ակադեմիա։
Ծրագրի հիմնական նպատակներն են՝
· խթանել Հայաստանի Հանրապետությունում երիտասարդ տաղանդների հայտնաբերմանը և հետևողական զարգացմանը ողջ սպորտային կենսացիկլի ընթացքում՝ կերտելով միջազգային մակարդակի առաջնակարգ մարզիկներ,
· հասնել սպորտի՝ որպես մասնագիտության զանգվածայնացմանը,
· բարձրացնել Հայաստանում ակումբային ֆուտբոլի նշաձողը և սեփական օրինակով խթանել դրա շարունակական զարգացմանը,
· գրանցել նշանակալի ձեռքբերումներ ինչպես ներպետական, այնպես էլ միջազգային մրցաշարերում,
· նախապայմաններ ստեղծել և աճեցնել բարձր մասնագիտական հմտություններով օժտված պրոֆեսիոնալ մարզիկներ, ովքեր Հայաստանի Հանրապետության Ֆուտբոլի ազգային հավաքականը կհասցնեն նոր, դեռևս երբևէ չգրավված բարձունքների,
· Հայաստանում ունենալ միջազգային մրցաշարերի անցկացմանը հարիր մարզադաշտ։
Ծրագրի առաջնային նպատակը, համաձայն Ընկերության Ծրագրի, շահույթի հետապնդումը չէ, այլ այն առաջին հերթին միտված է Վաղարշապատի համայնքի սոցիալ-տնտեսական զարգացմանը, ենթակառուցվածքների զարգացմանը, ինչպես Հայաստանում ֆուտբոլի և սպորտի զարգացմանը։

4․ ԱԿՆԿԱԼՎՈՂ ԱՐԴՅՈՒՆՔԸ
Նախապատվությունը տրվել է Ընկերության Ծրագրին, հաշվի առնելով, որ ներկայացված Ծրագիրը կարող է խթանել Հայաստանի Հանրապետությունում սպորտի և մասնավորապես ֆուտբոլի զարգացմանը, ինչպես նաև Ծրագրի իրականացման արդյունքում Վաղարշապատ համայնքի վրա այն կունենա սոցիալ-տնտեսական դրական ազդեցություն և կնպաստի ենթակառուցվածքների զարգացմանը։
Փաստացի, սույն Ծրագրի իրականացումը կունենա դրական ազդեցություն հետևյալ ուղղությունների վրա՝ 
· Աշխատատեղերի ստեղծում։ Ներդրումային ծրագրի իրագործման փուլում նախատեսվում է ստեղծել լրացուցիչ 100 աշխատատեղ, միջինում 380.000 (երեք հարյուր ութսուն հազար) ՀՀ դրամ աշխատավարձով՝ ներառյալ բոլոր պետական հարկերը: Մարզադաշտի կառուցման ավարտից հետո նույնպես ստեղծվելու են լրացուցիչ աշխատատեղեր, որոնց միջոցով իրականացվելու է Վաղարշապատի ֆուտբոլի ակադեմիայի, մարզադաշտի և «Նոա» ֆուտբոլային ակումբի ընդլայնված կառուցվածքի սպասարկումը, ներառյալ՝ բժշկական անձնակազմ, սպասարկող անձնակազմ, վարչական անձնակազմ, մարզչական անձնակազմ, հավաքագրող և ՄՌԿ անձնակազմ, մարզիկներ։
· Հարակից բնակավայրերի տնտեսական ակտիվության խթանում։ ՀՀ Արմավիրի մարզում սպորտային նշանակության նման համալիրի տեղակայումը իրենից ենթադրում է մարզային կյանքում բացի աննախադեպ սպորտային, նաև տնտեսական դրական ազդեցություն, քանի որ նման մասշտաբային կառույցը, որն առաջինն է լինելու անկախ Հայաստանի Հանրապետության պատմության մեջ, իր հետ անխուսափելիորեն շղթայական ազդեցությամբ նպաստելու է հանրային սննդի, հագուստի, հյուրանոցային տնտեսությունների և այլ ենթակառուցվածքների արագ զարգացմանը:
· Մանկապատանեկան սպորտի զարգացում։ Ակադեմիայի ստեղծումը և հարակից բնակավայրերի երեխաների ներգրավումը մանկապատանեկան սպորտի զարգացմանը իր դրական հետևանքն է ունենալու առողջ ապրելակերպի տարածման, երեխաների շրջանում սպորտային կարգապահության սերմանման հարցերում՝ ստեղծելով մասնագիտական կայացման հնարավորություն հեռանկարային մարզիկների համար։
· Հարկային մուտքեր պետական և համայնքային բյուջե։ Սույն Ծրագրի իրականացման դեպքում Ընկերությունը կապահովի հարկերի վճարում պետական և համայնքային բյուջե։
Ընդհանուր առմամբ կատարվելու է 7,002,000,000 (յոթ միլիարդ երկու միլիոն) դրամի չափով ներդրումներ։
5․ ՆԱԽԱԳԾԻ ՄՇԱԿՄԱՆ ԳՈՐԾԸՆԹԱՑՈՒՄ ՆԵՐԳՐԱՎՎԱԾ ԻՆՍՏԻՏՈՒՏՆԵՐԸ ԵՎ ԱՆՁԻՆՔ
Նախագիծը մշակվել է Էկոնոմիկայի նախարարության կողմից։
                   
6․ ԿԱՊԸ ՌԱԶՄԱՎԱՐԱԿԱՆ ՓԱՍՏԱԹՂԹԵՐԻ ՀԵՏ. ՀԱՅԱՍՏԱՆԻ ՎԵՐԱՓՈԽՄԱՆ ՌԱԶՄԱՎԱՐՈՒԹՅՈՒՆ 2050, ԿԱՌԱՎԱՐՈՒԹՅԱՆ 2021-2026ԹԹ. ԾՐԱԳԻՐ, ՈԼՈՐՏԱՅԻՆ և/ԿԱՄ ԱՅԼ ՌԱԶՄԱՎԱՐՈՒԹՅՈՒՆՆԵՐ
[bookmark: _GoBack]Նախագիծը բխում է՝ ՀՀ կառավարության 2023 թվականի դեկտեմբերի 7-ի «Հայաստանի Հանրապետության ֆիզիկական կուլտուրայի և սպորտի ոլորտների 2024-2030 թվականների ռազմավարությունը և ռազմավարության գործողությունների պլանը հաստատելու մասին» N 2145 որոշման հավելված 2-ի մասնավոր նպատակ 2.5-ի գործողություն 6-ի (ՀՀ 3 մարզադաշտերի կառուցում, այդ թվում 1-ը ազգային) դրույթի պահանջից և Հայաստանի Հանրապետության կառավարության 2021-2026թթ. ծրագրի «2․1 ՄՇԱԿՈՂ ԱՐԴՅՈՒՆԱԲԵՐՈՒԹՅՈՒՆ» կետից։ Ծրագրի իրականացման արդյունքում կներգրավվեն նոր ներդրումներ, կստեղծվեն նոր աշխատատեղեր, կաճեն պետական բյուջե կատարվող վճարումների ծավալը, ծրագիրը կունենա բնապահպանական և սոցիալ-տնտեսական դրական ազդեցություն հանրապետության համար։ ՀՀ կառավարության 2023 թվականի դեկտեմբերի 7-ի «Հայաստանի Հանրապետության ֆիզիկական կուլտուրայի և սպորտի ոլորտների 2024-2030 թվականների ռազմավարությունը և ռազմավարության գործողությունների պլանը հաստատելու մասին» N 2145 որոշման հավելված 2-ի մասնավոր նպատակ 2.5-ի գործողություն 6-ի (ՀՀ 3 մարզադաշտերի կառուցում, այդ թվում 1-ը ազգային) դրույթի պահանջից:

7․ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԿԱՊԱԿՑՈՒԹՅԱՄԲ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ԲԱՑԱԿԱՅՈՒԹՅԱՆ ՄԱՍԻՆ
Նախագծի ընդունման կապակցությամբ պետական բյուջեում երկարաժամկետում նախատեսվում է եկամուտների ավելացում՝ հաշվի առնելով իրականացվելիք ներդրումների տնտեսական ազդեցությունը, նաև պետական և տեղական ինքնակառավարման մարմնի բյուջեներում ակնկալվում է սեփականության եկամուտների ավելացում:


